
ТРАНЗИТ ИМИГРАЦИЈА ПО
МАКЕДОНСКИ ТЕРК

АВТОРИ
Кире Василев
Јосипа Ризанкоска
Јасмина Трајкоска Наумоска

РАБОТНИЧКИТЕ ПРАВА НА СТРАНЦИТЕ 
ВО СЕВЕРНА МАКЕДОНИЈА

2
0
2
4



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Оваа публикација е изготвена со помош на Европската Унија. 

Содржината на оваа публикација е единствена одговорност на 

авторите и на никаков начин не ги рефлектира гледиштата на 

Европската Унија. 

 

 

 



 
1 
 

 

 

 

ТРАНЗИТ ИМИГРАЦИЈА ПО МАКЕДОНСКИ ТЕРК. 

РАБОТНИЧКИТЕ ПРАВА НА СТРАНЦИТЕ ВО  

СЕВЕРНА МАКЕДОНИЈА 

 

Автори: Кире Василев  

 Јосипа Ризанкоска  

 Јасмина Трајкоска Наумоска 

Лектурa: Александар Димитров 

Корица: Јосипа Ризанкоска 

Фотографија на корица: Иван Пешевски 

 

 

 

 

 

 

 

 

 

 

 

 

 

 

 



 
2 
 

 

 

СОДРЖИНА 

1. Вовед 

2. Вовед во проблематиката на трудовите миграции 

3. Истражувачки прашања 

4. Методологија 

5. Резултати 

5.1. Предизвици при приспособувањето на правната и 

институционалната рамка во согласност со acquis за пристап до 

пазарот на труд во Северна Македонија  

5.1.1. Правна рамка  

5.1.2. Институционална рамка (Институционален лавиринт)  

5.2. Улогата на Агенцијата за вработување во интеграцијата на 

странците на пазарот на труд 

5.2.1. Квоти 

5.2.2. Координација на системите на ЕУРЕС 

5.3. Институционалните капацитети за склучување на билатерални 

договори за координацијата на системите за социјално 

осигурување 

6. Пристап до македонскиот пазар на труд  

6.1. Атрактивни професии и квалификации 

6.2. Канали за носење странски работници 

6.3. Работни услови 

6.4. Интеграција (животни услови, центри, обуки, фамилија и сл.) 

7. Перцепции и наратив 

8. Иднина на странските работници (наместо заклучок) 

9. Препораки  

10. Референции 

 

 

 

 

 

 

 

 

 

 

 

 



 
3 
 

1. Вовед 

Според Европската Унија (ЕУ), државите од земјите од Западен Балкан 

сѐ уште имаат значителни недостатоци во исполнувањето на клучните 

политички критериуми. Меѓу другото, регионот сè уште е во рана фаза на 

подготвеност за слободно движење на работниците и пристап до пазарот на 

трудот. Иако институционалните и законските рамки за заштита и 

унапредување на човековите права и заштита од дискриминација се 

развиени и во голема мера усогласени со легислативата на ЕУ, во 

практиката, обезбедувањето еднакви можности, особено за странците и 

маргинализираните групи, останува предизвик.  

„Граѓаните на една земја членка на ЕУ имаат право да 

работат во друга земја членка и мора да имаат исти работни и 

социјални услови како и другите работници.“  

Оваа реченица е вовед во сите извештаи на ЕУ во делот на Поглавје 2 –

„Слобода на движење на работниците“. Според Извештаите на ЕУ, Хрватска 

ги исполнила условите непосредно пред влезот во Унијата (2009-10). Во 

2006 г. (на 6 години пред зачленувањето) Извештајот наведува дека немало 

развој на пристапот до пазарот на трудот и препорачува да се направат голем 

број важни приспособувања на хрватското законодавство за да се усогласи 

со правилата на ЕУ за слободно движење на работниците и правата на 

членовите на семејството што го придружуваат, главно во однос на 

недискриминација.  

Во 2023 г., од државите на Отворен Балкан, најдобар прогрес во ова 

поле покажува Србија, со умерено ниво на подготвеност, па Албанија со 

одредена подготвеност и на крај Северна Македонија, која е во рана фаза на 

подготовка, и не покажува прогрес. Трите главни препораки кои ги делат 

сите земји кандидатки се:  

1. координација на системите за социјално осигурување преку 

продолжување на преговорите и спроведувањето на нови билатерални 

договори за социјално осигурување, особено со земјите членки на ЕУ;  

2. продолжување на сите активности за градење капацитети во ова поле 

во согласност со регулативите на Европската мрежа на услуги за 

вработување (EURES)1 и Европската агенција за труд (ELA)2 и 

3. продолжување на приспособувањето на правната рамка во 

согласност со acquis за пристап до пазарот на трудот (во случајот на 

Албанија која веќе ја има приспособено и спроведување на истата). 

Економскиот план за инвестиции во Западен Балкан 2021-2027 од 

страна на ЕУ има цел да ја поттикне регионалната соработка и поврзувањето 

со ЕУ, давајќи патоказ за успешна регионална економска интеграција која на 

крајот ќе го забрза процесот на интеграција во ЕУ. За да се постигне ова, од 

 
1 European Employment Services https://eures.europa.eu/index_en  
2 Eurpean Labour Authority https://www.ela.europa.eu/en  

https://eures.europa.eu/index_en
https://www.ela.europa.eu/en

клучно значење е, меѓу другото, да се зајакне целокупната социјална 

инклузија на заедниците во Западен Балкан, особено инклузијата на 

странците. Акцискиот план за интеграција и инклузија 2021-2027 потврдува 

дека предизвиците за инклузија на странците, особено на ранливите 

категории, се од особена важност за мигрантите. Исто така, истиот нагласува 

дека промовирањето на интеграцијата и процесот на инклузија е тесно 

поврзано и клучно за економскиот развој. 

Документот за дискусија на Претседателството на ЕУ за зајакнување на 

системот за управување со миграцијата во регионот на Западен Балкан 

(2020) забележува дека шемите за интеграција и миграција на работната сила 

се меѓу најмалку поддржаните области на ангажман и дека за понатамошно 

подобрување е потребно да се надградат сите аспекти на миграциските 

капацитети. Со започнувањето на иницијативата Отворен Балкан и 

зајакнувањето на Берлинскиот процес, се очекува интензивирање на 

миграциските движења во регионот. Иако државите се одговорни за 

обезбедување на соодветни услуги, во голема мера уживањето на основните 

човекови права на странците зависи од помошта и поддршката на 

граѓанските организации (ГО).  

Генералната оцена на ЕУ за напредокот на Северна Македонија во 

Поглавје 2 – „Слобода на движење на работниците“ во последните пет 

извештаи (2019-2023) е дека државата е сè уште во рана фаза и дека не беше 

постигнат напредок во адресирањето на препораките во последните 5 

извештајни периоди. Главните забелешки на Унијата се во делот на 

законодавството (приспособувањето на правната рамка во согласност со 

законодавството на ЕУ), билатералните договори со државите за 

координација на системите за социјално осигурување и унапредување на 

работата на Агенцијата за вработување.  

Оттука и целта на овој труд е да ги истражи подетално предизвиците со 

кои се соочуваат институциите во чија надлежност е областа на слободното 

движење на работниците, т.е. влезот, вработувањето и условите за работа на 

странските работници во Северна Македонија. Ставаме посебен акцент на 

оние држави со кои државата нема склучено билатерални односи затоа што 

тоа имплицира и многу поотежнати услови за уживање на правата и 

бенефитите од работата.  

Подолу во текстот ќе ги обработиме проблемот на трудовите миграции 

како глобален феномен и македонскиот контекст, ќе ги дефинираме главните 

истражувачки прашања, ќе ја објасниме методологијата и ќе ги изнесеме 

наодите одбиени преку истражувањето. Заклучоците ќе бидат надополнети 

со препораки за натамошно адресирање на проблематиката од страна на 

институциите. 

2. Вовед во проблематиката на трудовите миграции 

Светската експанзија на капитализмот е главниот фактор за современите 

масовни процеси на човековата миграција. Отворањето на границите за 

размена на капитал и работна сила им отвори можност на милиони луѓе, 

претежно од државите во развој од глобалниот југ, да бараат подобра 

егзистенција во развиените држави од глобалниот север. 

Овие можности доаѓаат со свои предизвици како за работниците кои 

мигрираат, така и за државите кои ги примаат. Сепак, современата трудова 

миграција не е скорешен феномен. Почетоците на масовната трудова 

миграција се поврзуваат со тековните процеси на внатрешна примитивна 

акумулација кои ги истерале руралните производители од земјата и ги 

натерале да влезат на пазарот на труд. До средината на 19-от век, европските 

пазари на труд почнале да покажуваат модели на етнонационална 

сегментација каде што слабо платената и сезонска трудово-интензивна 

работа често привлекувала голем број мигранти од посиромашните региони 

на Европа.  

Ваквата трудово-миграциона динамика познава и други тенденции. Во 

современата европска историја постојат периоди кога европскиот 

капитализам доживувал толку големи вишоци на работна сила што 

масовната миграција била норма. На пример, пред Првата светска војна, 50 

милиони луѓе ја напуштиле Европа. Иако одредени нации, како Италија, 

Ирска, Русија, имале особено високи стапки на миграција, трендот важел и 

за индустријализираните Британија и Германија. Ваквите модели станале сѐ 

позначајни во 20-от век, особено за време на одржливиот економски пораст 

по Втората светска војна, кога големите индустриски економии станале 

систематски увозници на работна сила. Овие миграциски трендови често ги 

следеле патеките на поранешната колонизација, како што, на пример, 

Алжирците работеле во Франција, Индонезијците во Холандија, Индијците 

во Британија, Мексиканците во САД. 

Што се однесува до денешните трендови, според одредени податоци, од 

крајот на 20-от век до денес глобалната работничка класа се зголеми за 

најмалку две третини. Односно, од нешто помеѓу 1,5 до 2 милијарди луѓе 

кои ја продаваат својата работна сила во 1980 година, до над 3 милијарди 

денес – од кои половина или повеќе ја сочинуваат глобалната резервна 

трудова армија.3 

Демографските причини за политиките на вклучување на мигрантскиот 

труд се јасни – опаѓачките домашни стапки на наталитет не биле доволни за 

 

3 Ghose, A. K.  Majid, N., Ernst, C. 2008. The Global Employement Challenge, 

Executive summary. ILO. https://researchrepository.ilo.org/esploro/outputs/report/The-

global-employment-challenge/995372289702676#file-0 

 

https://researchrepository.ilo.org/esploro/outputs/report/The-global-employment-challenge/995372289702676#file-0
https://researchrepository.ilo.org/esploro/outputs/report/The-global-employment-challenge/995372289702676#file-0

репродукција на националните резерви на работна сила во глобалниот север. 

Според проценките на Популацискиот фонд на ОН, без миграции, 

населението на Европа ќе се намали за речиси 125 милиони до 2050 година.4  

Сепак, кога зборуваме за ваквите миграциони тенденции треба да се 

нагласи дека подобрувањето на демографијата не е единствениот предизвик 

на кој треба да се насочиме. Голем дел од мигрантската работна сила, 

особено кога е вклучена во програми што предвидуваат привремена работа 

или пристигнува во форма на недокументирани работници кои не ги 

уживаат сите граѓански и работнички права, претставува ранлив и 

хиперпрекарен дел од работничката класа чија несигурност може да 

придонесе кон намалување на општите нивоа на квалитетот на живот, да ги 

зголемува социјалните и културните разлики, да влијае на намалувањето на 

реалните плати, како и на намалувањето на социјалните и човековите права.5    

Најчесто ваквиот тип на работници се увезуваат преку разни програми 

за привремено ангажирање на странци. На овие работници, дозволите за 

престој им се директно поврзани со работните дозволи и статусот на 

вработување, а со тоа им се ограничува правото за мобилност, им се 

забранува на повеќето работници да аплицираат за работни дозволи или да 

ги менуваат имиграциските статуси додека се во државата и ги ограничува 

повеќето работници на одреден максимум период за престој. Привремените 

мигранти се наоѓаат во познати трудоинтензивни, ниско платени и 

несиндикални сектори, како што се текстилни фабрики, трговија на мало, 

сместување и услуги за храна, итн. 

Разликата помеѓу слободната и неслободната работа може да биде 

незначителна за економски исфрлените работници, но концептуализацијата 

на неслободна мобилност на трудот во овој текст сведочи за трајноста на 

напуштените теории за мигрантски труд и за важноста од нивното 

преиспитување во современ контекст. Капитализмот не ја посредува 

разделбата на производителите од нивните начини на производство и 

нивниот „доброволен“ влез на пазарот на труд во иста мера како што тоа го 

правеше во ерата на примитивната акумулација. Ова не сугерира распад или 

надолна тенденција на империјалната контрола. Напротив, глобалниот 

капитализам и неговите политички партнери доминираат со начини на 

производство и животи преку различни канали и преку интегриран систем на 

неразвиеност, одземање на имот, нелегализација, контрола и експлоатација. 

Во одвоените, но меѓусебно зависни, процеси на економско одземање на 

имот и користење на мигрантскиот труд, капитализмот презема регулаторна 

улога. Ова укажува на тековната и експанзивна природа на акумулацијата, 

но примитивната акумулација, која директно и стратешки го поврзуваше 

одземањето на имот со влезот на пазарот на труд во колонијалните системи 

 
4 Singer, A. 2012. Immigrant Workers in the United States Labor Force. Brookings 

Research Paper. http://www.brookings.edu 
5 Ferguson, S.J. & McNally, D.D. 2015. Precarious Migrants: Gender, Race and the 

Social Reproduction of a Global Working Class. Socialist Register 51. Journal Article 

http://www.brookings.edu/

на труд, станува акумулација преку одземање на имот. Првиот процес го 

отвори патот за географската експанзија на капиталот, но вториот го наруши 

тој веќе отворен пат. Со други зборови, луѓето се исфрлаат од глобалната 

економија – отфрлени и понекогаш повторно вклучени. Затоа, постојат 

„изгубени животи“, луѓе кои се оставени зад себе од „модернизацијата“ и 

стануваат невработени, неплатени, затворени, бедни, изгубени во море или 

загинати во пустината. Во исто време, создавањето резерви на труд 

продолжува, инкорпорирајќи луѓе во капиталистичкиот развој преку 

произволно вклучување членови на оваа индустриска резервна армија во 

институционално расистички и експлоататорски пазар на труд. Луѓето се 

борат и мобилизираат против овие осцилирачки екстреми на отфрленост и 

експлоатација, кои ги отсликуваат формите на исклучување и вклучување 

создадени од овој систем. 

Целта на ова поглавје е да ја зацврсти важноста на ова истражување 

преку презентација на сериозните последици од несоодветното третирање на 

трудовите миграции од страна на владите. Преку овој краток приказ, 

поставуваме теоретска подлога за главните истражувачки прашања кои (како 

што е елаборирано подолу) произлегуваат од директните забелешки на ЕУ за 

напредокот на државата и регионот во поглед на слободата на движење на 

работниците. Нашиот интерес ја сече оваа оска со прашања како што се 

можностите за интеграција на работникот и неговото семејство, квалитетот 

на живот на странскиот работник, можностите за синдикално организирање, 

уживање на бенефитите кои државата ги нуди за граѓаните, а со тоа и 

уживања на инвестициите на работниците во пензиските и здравствените 

фондови во државата. 

3. Истражувачки прашања 

Република Северна Македонија сѐ уште е држава од која работниците 

мигрираат во развиените западни држави и акцентот на сите политички 

кампањи, па и социјални движења отсекогаш се ставал врз тој проблем. Но 

поради мноштво социјални фактори (вклучително и недостатокот на работна 

сила, опаѓањето на наталитетот, зголемување на минималната плата), 

Македонија станува држава која исто така увезува работна сила. Со оглед на 

тоа што ова е нов тренд, не постојат многу студии кои би се занимавале со 

комплексноста на проблематиката на прекуграничните движења на 

капиталот, трудот, платите и условите кои се потребни за секојдневна 

социјална репродукција на дојдените работници во Македонија.  

Трите главни истражувачки прашања во оваа анализа потекнуваат од 

трите главни забелешки на ЕУ во годишните извештаи: 

1. Кои се главните предизвици при приспособувањето на правната 

рамка во согласност со acquis за пристап до пазарот на трудот? Во овој дел 

се концентрираме на неколку фактори – постоењето и усогласеноста на 

регулативите кои ја адресираат оваа проблематика, институционалните 

надлежности и капацитети. 

2. Каква е улогата на Агенцијата за вработување во интеграцијата на 

странците на пазарот на труд и дали поседува капацитети за доближување 

на регулативите со тие на EURES и ELA? 

3. Какви се институционалните капацитети за продолжување на 

склучување на натамошни билатерални договори (со земјите членки на 

ЕУ, како и со други земји) за координацијата на системите за социјално 

осигурување? 

 

Главната хипотеза која произлегува од теоретската база за трудовата 

миграција е дека Македонија станува земја која ќе креира прекаријат од 

странски работници (работници кои не ги уживаат сите социјални 

политички права), наместо да понуди услови за интеграција на работниците 

и нивните семејства во самиот пазар на труд како и воопшто во 

македонското општество. Оттука, дополнителни прашања кои произлегуваат 

од оваа студија и кои се вкрстуваат со прашањата за исполнувањето на 

условите на ЕУ се: 

1. Дали Македонија има стратегија за отворање на пазарот на труд 

кон странски работници од трети држави и работници од ЕУ? За кои 

националности е атрактивен македонскиот пазар на труд? 

2. Кои професии имаат иднина на македонскиот пазар на труд? 

3. Кој е патот на странците до работна позиција во Македонија? Кој 

ги информира, посредува и вработува? 

4. Какви работни и животни услови нуди Македонија за странците? 

5. Дали странците ја гледаат Македонија како транзит-зона до Запад 

или ја гледаат како своја печалбарска дестинација? 

6. Какви се перцепциите и наративот кај македонската јавност по 

однос на увозот на работна сила? 

4. Методологија 

Оваа студија се базира пред сѐ на квалитативна анализа на податоци 

добиени од 11 интервјуа со засегнати страни (институции)6 и 20 странски 

работници во неколку различни компании во Македонија.  

На фазата на интервјуирање ѝ претходеше фаза на анализа на содржина 

од која ги извлековме генералните теоретски дилеми, како и достапни 

податоци на темата (извештаи на релевантни институции, научни студии и 

сл.).  

Дефинирањето на истражувачките прашања се потпира на анализата на 

извештаите на ЕУ за напредокот на Северна Македонија, Србија, Албанија и 

Хрватска (првите три земји кандидатки за влез во Унијата и членки на 

иницијативата Отворен Балкан, а Хрватска членка на ЕУ од 2013 година) во 

Поглавје 2 „Слобода на движење на работниците“. Анализирани се по пет 

извештаи на првите три држави во периодот од 2019 – 2023 г. и 6 извештаи 

на Хрватска во периодот 2006 – 2012 г., кога и влегува во Унијата. Ваквиот 

преглед цели да ѝ даде компаративна компонента на студијата. 

Извори на податоци за оваа студија имавме и од државните институции: 

Министерство за труд и социјална политика (МТСП), Министерство за 

внатрешни работи (МВР) и од Министерство за финансии (МФ) – Управа за 

јавни приходи, до кои имавме упатено барање за пристап до податоци од 

јавен карактер. 

 

 

 

 

 

 

 

 

 

 

 
6 Министерство за труд и социјала, Министерство за внатрешни работи, Агенција за 

вработување, Меѓународна организација на трудот, Синдикат на градежници, 

Организација на работодавачите на Македонија, Приватна агенција „Коузон“, 

Фимар Балкан АД Скопје и Тритекс – Прилеп.  

5. Резултати 

 

Генералните забелешки на ЕУ во поглед на законодавната подготвеност 

на Србија, Албанија и Северна Македонија (земји од инцијативата Отворен 

Балкан) се важноста од усогласување на законодавната рамка со таа на 

Унијата, адресирање на проблемот на статусот на странци од трети земји на 

европските државјани (т.е. дискриминација по однос на националност) и 

потребата од дозволи за работа за сопружниците на државјаните од земјите 

на ЕУ. Соработката помеѓу институциите, пак, е важна во 

поедноставувањето на процедурите. 

Србија е лидер во ова поле, па следи Албанија, па Македонија. Со 

измените на законската регулатива за пристап до пазарот на труд од 2018, 

2019  и 2020 година, Србија дополнително ја поедностави постапката за 

издавање работни дозволи за државјани на трети земји.7 Во однос на 

пристапот до пазарот на трудот, треба дополнително да се поедностават 

процедурите за издавање работни дозволи за граѓаните на ЕУ, кои во 

моментов се опфатени со правилата за државјани на трети земји. Албанија 

има донесено Закон за странци, кој овозможува поедноставени процедури за 

граѓаните на ЕУ кои се населуваат во Албанија, во согласност со правото на 

ЕУ за ова област.8 Во 2023 година, во Северна Македонија сѐ уште не беше 

постигнат напредок во усогласувањето на националното законодавство со 

правото на ЕУ за пристап до пазарот на труд, иако Законот за вработување 

 
7 Едно барање за привремен престој и за дозвола за работа сега може да се направи 

на исто место, во МВР, додека формалноправните процедури остануваат одвоени. 

Граѓаните на ЕУ ќе имаат целосно слободен пристап до пазарот на трудот (без 

работна дозвола) само од датумот на пристапување на Србија во ЕУ. Странците во 

2020 година можат да добијат работна дозвола под услов да поседуваат дозвола за 

привремен или постојан престој. 
8 Беа донесени 17 амандмани за спроведување на Законот за странци, со што 

законот ќе биде целосно функционален. Што се однесува до пристапот до пазарот 

на трудот, граѓаните на ЕУ имаат право да работат во Албанија без работна 

дозвола, во согласност со Законот за странци според кој државјани на држава 

членка на ЕУ или шенген-земја, кои легално престојуваат во Албанија, немаат 

потреба од работна дозвола или бизнис-потврда за регистрација. Парламентот во 

2020 година ги усвои измените на Законот за странци, со кои се овозможува 

членовите на семејствата на државјаните на ЕУ, без разлика на нивното 

државјанство, да работат во Албанија без работна дозвола во согласност со правото 

на ЕУ во оваа област. Од јануари 2023 година, постапката за аплицирање е 

дополнително поедноставена бидејќи вработените сега можат да го пријават својот 

договор за вработување онлајн. Соодветноста на шемите за социјално осигурување 

и губење на професионалните пензии се регулираат со билатерални договори. 

Договор за соработка помеѓу Државниот инспекторат за труд и социјалните служби 

Националната агенција за вработување и вештини (НАЕС), Комесарот за заштита 

од дискриминација и Агенцијата за јавни набавки, е потребен за зајакнување на 

контролата на спроведување на законот. Министерството за финансии и економија 

(МФО) треба да ги интензивира напорите за да се разгледаат постоечките 

билатерални договори за вработување и да се воведат новите билатерални договори 

за соработка во областа на работната миграција во текот на 2023 година. 

на странци го регулира пристапот до пазарот на труд на странските 

работници. Странските работници кои влегуваат во земјата бараат работна 

дозвола со поднесување на едно барање до еден орган, процес кој беше 

дополнително поедноставен со измените на Законот за странци, кои стапија 

на сила во мај 2019 година. ЕУ особено забележува дека граѓаните на ЕУ во 

2023 година сè уште не можат да пристапат до работни места во јавната 

администрација (освен некои јавни позиции во областа на здравството и 

образованието), а некои работни места во приватни компании се исто така 

ексклузивни за граѓаните на Северна Македонија. Бидејќи не беа преземени 

чекори за понатамошно усогласување на националното законодавство со 

acquis, не се прави разлика помеѓу странец и граѓанин на ЕУ. 

Во 2022 година, во Србија се издадени вкупно 35 173 работни дозволи, 

од кои 2 101 на граѓани на ЕУ, 1 281 граѓанин на ЕУ добиле декларација за 

ослободување за вработување во Албанија, а Северна Македонија издаде 800 

работни дозволи за странски работници.  

Северна Македонија, во 2022 година издала вкупно 5 1699 дозволи за 

привремен престој, додека во истиот период биле регистрирани 29 394 

илегални преминувања (нелегален транзит на мигранти) и поднесени 168 

барања за азил, од кои нема признаено статус на бегалец или супсидијарна 

заштита.  

Според податоците добиени од МВР по барање за информации од јавен 

карактер (прикажани во Графикон 1), во Македонија најголем број на 

работници од една држава доаѓаат од Турција. Само во последните години 

нивниот број достигнал и до 2 318 турски работници во 2023 година, кои во 

истата година биле и 60 % од целата странска работна сила во државата. 

Следните неколку држави од кои најмногу се привлекува работна сила се 

државите од соседството (Србија, Косово, Бугарија и Албанија). Од 

Графиконот 2 се добива појасна слика за трендот на промена на структурата 

на странското население во Македонија. Во последните две години се 

забележува зголемување на работници по потекло од Индија, Бангладеш и 

Непал,10 додека турските работници се преполовени само во првата 

половина на 2024 година. 

 

 
9 Oд сите издадени дозволи за привремен престој, 2 071 беа издадени за работа, 1 

151 заради школување/студирање, 1 545 на членови на потесното семејство на 

државјани на РСМ, 108 заради хуманитарни причини, а останатите врз други 

основи. 
10 Информација која ја посочуваат и од МВР. Ова се земји со кои Македонија нема 

воспоставено дипломатски односи, па ги покрива претставништвото во Њу Делхи. 

Според ИЛО, работници од ЕУ има, но тие доаѓаат како менаџери/директори, па 

нивното вработување не подлежи под закон за странци. Генерално, работниците од 

Непал, Бангладеш, Индија се во угостителство, туризам и во текстилна индустрија, 

а Турците во градежништво (Ивица Пешевски од Синдикат на градежништво). 

Графикон 1. Број на странски работници во РСМ, по држава на потекло. 

Графикон 2. Број на странски работници во РСМ, по регион. 

 

 

 

5.1. Предизвици при приспособувањето на правната и 

институционалната рамка во согласност со acquis за пристап до пазарот на 

труд во Северна Македонија  

Како што веќе нагласивме, ЕУ во 2023 година заклучува дека сѐ уште не 

е постигнат напредок во усогласувањето на националното законодавство на 

Северна Македонија со правото на ЕУ за пристап до пазарот на трудот. Дека 

регулативата е застарена и нефункционална апелираат и нашите испитаници 

кои се вработени во МВР и МТСП. Според наодите од интервјуата, 

Агенцијата за вработување работи со Правилници од стариот закон од 2007 

г., бидејќи со новиот не може да ги усогласи. 

5.1.1. Правна рамка  

Два главни закони ја регулираат проблематиката на слободно движење 

на работниците: Законот за странци11 и Законот за вработување и работа на 

странци12. Законот за странци овозможува странците да се стекнат со право 

на престој во Северна Македонија по основа на работа, школување или 

студирање, учество во програми на меѓународна размена на ученици или 

студенти, специјализација, стручно усовршување или практично 

оспособување, волонтирање, научно-истражувачка дејност, лекување, 

сместување или згрижување во установи за стари лица, семејно обединување 

или хуманитарни причини, член на потесното семејство на државјанин на 

Северна Македонија, странец кој по потекло е од Северна Македонија, дете 

на странец родено во Северна Македонија, и странец резидент на држава 

членка на Европската Унија или на Организацијата за економска соработка и 

развој (ОЕЦД) кој стекнал недвижен имот на територијата на Северна 

Македонија во вредност од најмалку 40 000 евра.13 Поради неусогласеност 

на законодавството со тоа на ЕУ, Македонија не признава граѓанин на ЕУ 

како посебна категорија од таа на странци, на што ЕУ укажува од 2007 

година. 

Додека првиот е системски закон, Законот за вработување и работа на 

странци  го регулира пристапот до пазарот на труд на странските работници 

кои во Северна Македонија добиле дозвола за престој врз основа на работа. 

За добивање дозвола за престој странецот мора да докаже дека поседува 

средства за издржување кои се обезбедени на законски начин, има 

обезбедено сместување, здравствено осигурување и не е осуден за кривични 

дела.14 Странец којшто е вработен во деловни субјекти активни во РС 

Македонија, заради сезонско вработување и работници кои се упатени на 

работа во државата, можат да се стекнат со привремен престој заради 

вработување. Оттука, повторно, за сите странци со престој во Северна 

 
11 Закон за странци: Со овој закон се уредуваат условите за влез, излез, напуштање, 

престој, враќање на странците со незаконски престој, како и правата и должностите 

на странците во Република Северна Македонија. 

https://mvr.gov.mk/Upload/Documents/Zakon%20za%20stranci%20precisten%20tekst%

20(1).pdf  
12Закон за вработување и работа на странци: Со овој закон се уредуваат условите и 

постапката под кои странци можат да се вработуваат или да работат во Република 

Македонија, освен ако со меѓународен договор поинаку не е утврдено. 

https://www.mtsp.gov.mk/content/pdf/2021/217_2015_zakon_vrabotuvanje_rabota_stran

ci.pdf  
13 Авди, Н., Здравкова,И., Ѓорчевски, Д. 2020. Анализа на политиките и услугите 

достапни за странците во Република Северна Македонија. Македонско здружение 

на млади правници.  https://myla.org.mk/wp-content/uploads/pdf/Analiza-stranci.pdf  
14 Странецот може да се стекне со постојан престој доколку најмалку пет години 

непрекинато престојувал на територијата на Северна Македонија врз основа на 

одобрен привремен престој, има обезбедено средства за одржување, не користи 

социјална помош, има здравствено осигурување, го владее македонскиот јазик и не 

сторил кривично дело. 

https://mvr.gov.mk/Upload/Documents/Zakon%20za%20stranci%20precisten%20tekst%20(1).pdf
https://mvr.gov.mk/Upload/Documents/Zakon%20za%20stranci%20precisten%20tekst%20(1).pdf
https://www.mtsp.gov.mk/content/pdf/2021/217_2015_zakon_vrabotuvanje_rabota_stranci.pdf
https://www.mtsp.gov.mk/content/pdf/2021/217_2015_zakon_vrabotuvanje_rabota_stranci.pdf
https://myla.org.mk/wp-content/uploads/pdf/Analiza-stranci.pdf

Македонија кои извршуваат работни задачи во државата се применува 

Законот за вработување и работа на странците.  

Странец може да склучи договoр за вработување доколку добие 

позитивно мислење од страна на Агенцијата за вработување на Северна 

Македонија, кое пак подлежи и на критериум на државни квоти. Сепак, 

главниот збор за тоа дали странецот ќе добие дозвола за престој е на МВР. 

Оттука, дури и во случај на позитивно мислење од страна на АВРМ, 

работникот странец може да биде одбиен од страна на МВР. Се смета дека 

странецот е вработен доколку врз основа на договор за вработување заснoва 

работен однос кај работодавач чие седиште или место на живеење се наоѓа 

во Северна Македонија или доколку стекне статус на самовработено лице. 

Другите услуги што се обезбедени од странци врз основа на договори за 

работа или други договори согласно со граѓанското право, се сметаат за 

работа извршена од страна на странци.15 

Претставничка од Министерството за труд и социјална политика 

изјавува дека во однос на правната рамка која регулира работа на странци 

треба да се провери колку Законот за работните односи16 и Законот за работа 

на странци се усогласени. Дали странецот е ист по права со другите 

работници? „Законот за работни односи е системски – кога воведуваме 

нешто во тој закон, се трудиме да се однесува на сите. Она што треба да се 

регулира, треба да се регулира во посебниот Закон за вработување и работа 

на странци и соодветно да се пренесе во сите други закони каде што се 

спомнуваат странците, како пензиско, здравствено и слично, затоа што 

законите лекс специалис не се усогласени.“ Таа сепак смета дека Законот за 

работните односи е чист и дека нема ништо што би се сменило, а што би ја 

подобрило позицијата на странците кои работат кај нас. „Кај нас е важно да 

е во работен однос. Тогаш не нѐ интересира дали е странец. Дали се 

применува за него закон за безбедност при работа и сите закони кои се 

однесуваат на сите вработени? Тоа е веќе друга проблематика!“ (МТСП) 

Синдикатот за градежништво, индустрија и проектирање на Република 

Македонија (СГИП) жестоко реагира во поглед на брзите измени на Законот 

за безбедност и здравје при работа каде се проширил само делот за работно 

време, каде се предвидува дека на стратешки проекти од национален интерес 

може да се работи и до 72 часа неделно. „Одобрувањето на ваквата одредба 

од страна на Уставниот суд практично легализира секој работник во 

државата да работи во просек по 12 часа дневно. Не очекувам брзо тоа да го 

поправат ниту да има измени во Законот за безбедност при работа“, изјавува 

претседателот на СГИП, Иван Пешевски.  

 
15 Авди, Н., Здравкова,И., Ѓорчевски, Д. 2020. Анализа на политиките и услугите 

достапни за странците во Република Северна Македонија. Македонско здружение 

на млади правници.  https://myla.org.mk/wp-content/uploads/pdf/Analiza-stranci.pdf 
16 Закон за работните односи.   

https://mtsp.gov.mk/content/pdf/trud_2017/pravilnici/16,11-

%D0%B0%D0%BA%D0%BE%D0%BD%D0%A0%D0%B0%D0%B1%D0%9E%D0%

B4%D0%BD%D0%BE%D1%81%D0%B8.pdf  

https://myla.org.mk/wp-content/uploads/pdf/Analiza-stranci.pdf
https://mtsp.gov.mk/content/pdf/trud_2017/pravilnici/16,11-%D0%B0%D0%BA%D0%BE%D0%BD%D0%A0%D0%B0%D0%B1%D0%9E%D0%B4%D0%BD%D0%BE%D1%81%D0%B8.pdf
https://mtsp.gov.mk/content/pdf/trud_2017/pravilnici/16,11-%D0%B0%D0%BA%D0%BE%D0%BD%D0%A0%D0%B0%D0%B1%D0%9E%D0%B4%D0%BD%D0%BE%D1%81%D0%B8.pdf
https://mtsp.gov.mk/content/pdf/trud_2017/pravilnici/16,11-%D0%B0%D0%BA%D0%BE%D0%BD%D0%A0%D0%B0%D0%B1%D0%9E%D0%B4%D0%BD%D0%BE%D1%81%D0%B8.pdf

Странските работници се изземени од Законот за работни односи онаму 

каде што тие се вработени за странски работодавач. Таму се почитува 

законодавството на државата во којашто е регистрирана фирмата. „Кај нас 

би настанал проблем ако законот по кој еден работник, вработен во странска 

фирма, но работи во границите на Македонија, има полоши стандарди од 

нашите. „Меѓутоа, мислам дека ние немаме такви случаи – сите имаат 

повисоки стандарди“, изјавуваат од МТСП. 

Од АВРМ објаснуваат дека регулативата за пазарот на труд за странци 

опфаќа регулатива од повеќе институции, МВР, АВРМ, МТСП итн. 

„Конкретно, надлежноста на АВРМ, согласно со постоечките прописи, е во 

определен степен ограничена за разлика од законите што се применуваат од 

2015 година, кога има нов Закон за вработување и работа на странци, 

меѓутоа самата регулатива во делот на вработување странци паралелно е 

разработена и во Законот за странци. Значи покрај тоа што има посебен 

Закон за работа и вработување на странци, дел од овие прашања остануваат 

да се уредуваат и во Законот за странци. Ова е првата точка каде што 

можеби се главните причини за одредени проблеми во практика дури и 

неусогласености, затоа што во одредени сегменти исто прашање се 

разработува во двата закони, а за некои поспецифични аспекти, дури иста 

работа – одреден аспект е различно уреден во овие два закони. „Знаеме, 

Законот за странци е погенерален (опфаќа повеќе аспекти, сѐ што е поврзано 

со странци, меѓутоа има една глава во којашто се обработуваат одредби за 

вработување на странци. Таму се разработени видовите на ангажман (ако сте 

забележале, секаде како општ термин се користи – не вработување, туку 

работа на странец, а тоа отсекогаш подразбира и работен однос, 

вработување, затоа што тука, во Законот за странци се разработени, и тоа 

дека може да станува збор за вработување, за упатен, за определени 

краткотрајни услуги итн., меѓутоа кога потоа ќе одите во Законот за 

вработување и работа на странци, некои од овие сегменти се доразработени, 

а има па повеќе аспекти во Законот за вработување и работа на странци во 

делот на работната дозвола.“  

Затоа од АВРМ предлагаат и апелираат дека се потребни измени на 

постојната регулатива во делот на пристап на пазар на труд на странци 

поради неусогласеност и прашања што дополнително се појавени или, пак, 

уредување на исто прашање на различен начин во двата закони и следење на 

европските искуства. „Најсоодветно и најповолно е да се донесе нов закон. 

Хрватска или Словенија се добри примери од регионот, особено во 

поедноставување на процедурата, пред сѐ. Кај нас била идејата да е една 

точка комуникацијата на странката, МВР, а МВР да комуницира со АВРМ, 

но во практика е проблематично. Во Хрватска и Словенија е обратно. 

Работодавачот прво комуницира со Агенцијата, па ако не може да ја 

задоволи, се обраќа и иницира постапка за вработување на странец.“  

АВРМ, дополнително, предлага да се регулира постапката за 

регулирање на пазар на труд и да се одреди критериумот за проверка. Преку 

интервјуто со директорот на агенцијата „Коузон“ дознаваме дека истата 

заговара потреба од промена на законската регулатива за интеграција на 

странска работна сила веќе 15 години. Сугерирале донесување на стратегии 

за носење интерес на правилни националности да дојдат да работат во 

Македонија, „затоа што и Македонија ќе се соочи со немање работна сила, 

но некој тоа не го сфати сериозно од причина што во тој период имавме над 

240 000 невработени луѓе, па изгледаше депласирано“, изјави Зоран 

Кочовски. 

 

5.1.2. Институционална рамка (институционален лавиринт)  

Странските работници кои влегуваат во земјата бараат работна дозвола 

со поднесување на едно барање до еден орган (МВР) според сегашната 

институционална поставеност. Овој процес беше дополнително 

поедноставен со измените на Законот за странци, кои стапија на сила во мај 

2019 година (ЕУ, Извештај за 2023 г., Северна Македонија). 

Оттука, иако првата институционална врата на која странскиот работник 

„чука“ е таа на АВРМ, тоа го прави преку МВР. Согласно со Законот за 

вработување и работа на странци („Сл. весник на РМ“ бр. 217/15), АВРСМ е 

надлежна за издавање работна дозвола за странец кој го има регулирано 

престојот во државата по друга основа со поднесување барање за издавање 

на работна дозвола во АВРМ или во други простории определени од АВРМ, 

давање мислење врз основа на искористеноста на квотата и моменталните 

потреби на пазарот на труд во Република Северна Македонија во постапката 

за регулирање на привремен престој заради работа и издавање потврда за 

регистрација на работата која ја вршат странците во државата за која не е 

потребна работна дозвола.  

Во суштина, Агенцијата за вработување може да даде позитивно 

мислење за вработување на странецот доколку:  

а) работодавачот ги исполнува законски пропишаните услови,  

б) квотата за овој облик на вработување не е пополнета, и 

в) вработувањето на странецот нема да предизвика негативни влијанија 

и последици на пазарот на трудот, особено имајќи ги предвид состојбата со 

невработеноста, структурата на вработеност или регионалните потреби за 

создавање нови работни места во индустриите.17  

Од АВРМ ја елаборираат промената на улогата на Агенцијата и 

постапката за вработување. Позитивното мислење од страна на АВРМ сега е 

еден од условите за регулирање на престој. Значи, странецот иницира 

постапка да регулира престој по основа вработување, и тоа преку МВР, 

(промена извршена во 2016-та). Во таа постапка МВР единствено се обраќа 

 
17 Авди, Н., Здравкова,И., Ѓорчевски, Д. 2020. Анализа на политиките и услугите 

достапни за странците во Република Северна Македонија. Македонско здружение 

на млади правници.  https://myla.org.mk/wp-content/uploads/pdf/Analiza-stranci.pdf 

https://myla.org.mk/wp-content/uploads/pdf/Analiza-stranci.pdf

до АВРМ во проверка на пазарот на труд, односно агенцијата има 

надлежност да даде мислење. Тоа мислење значи проверка по два главни 

критериуми, а тоа е исполнетост на годишната квота и проверка на 

моменталните состојби на пазарот на труд и врз основа на овие два 

критериуми агенцијата дава мислење до МВР. Но позитивното мислење не 

значи регулирање на престојот затоа што МВР прави други безбедносни 

проверки. Во законот не постои дозвола за уважување или не на мислењето, 

зашто мислењето е еден од неколкуте аспекти на проверка на подобност за 

дозвола за престој. 

Постапката за дозволата на престој се завршува со издаден матичен број 

за странец и испечатена картичка, а работодавачот треба да го регистрира 

почетокот на работата на странецот во рок од 90 дена од датумот на 

издавањето на мислењето на АВРМ. „Во тој дел има практичен простор за 

подобрување“, предлагаат од АВРМ. Во практика се случувало да се заглави 

во лавиринтот на МВР од разни причини (вклучително и недостаток на 

пластика и слично), но роковите течат од издавањето на мислењето на 

Агенцијата. „Наша сугестија е дека и оваа одредба треба да претрпи промена 

и рокот да тече од решението за престој, кога реално ќе се одобри престојот, 

а не од мислењето на Агенцијата, и да помине период додека да се слика 

лицето за лична карта итн.“ Примери за комплицираноста на постапката се 

барателите на дозвола за престој од Непал, Бангладеш и Индија, кога се 

препраќа до амбасадите, каде е потребна проверка на виза, и тој временски 

интервал од 90 дена работодавачите и тоа како го надминуваат. Во тој случај 

не може да засноваат регистрација на работата и по нова постапка треба да 

се помине сѐ одново.  

Постапката за дозвола на престој по основа на работа може и целосно да 

се иницира преку амбасадите ширум светот, лично до МВР или преку 

посредник (фирма). Тоа се две можни постапки за кои има посебен систем. 

Оттука, втората значајна институција во процесот на влез и вработување на 

странец во државата е МВР. Во овој случај, МВР бара мислење од 

Агенцијата за вработување за тоа дали е потребен таков кадар, па ако е 

потребен, следат безбедносни проверки, во што е вклучена и Агенцијата за 

национална безбедност (АНБ). Штом се издаде решение за дозвола на 

престој по основа на работен однос, се доделува визаД и странецот има 

право да дојде во државата. Со виза Д поднесува и барање на лична карта за 

странец. 

Процедурата за добивање дозвола за престој по основа на работа трае 3 

месеци; откако ќе ја добијат дозволата, таа важи 3 месеци до 1 година. По 1 

година лицето има право да го продолжува престојот повторно за 1 година.  

Постојат подрачни регионални центри во кои има инспектори за странци 

(кои според началникот од одделот за странци се недоволни) и во овие 

подрачни центри може странецот, доколку е туристички (90 дена) дојден, да 

поднесе документи за дозвола на престој по основа на работен однос, или 

може правно лице да поднесе документи за него. 30 дена пред истек на 

престојот или 15 дена по истекот, работникот странец е должен да ја 

продолжи дозволата. По 5 години непрекинат престој во Северна 

Македонија (во кои бил отсутен од Северна Македонија само 10 месеци 

вкупно во тие 5 години) му следува трајна дозвола за престој. По некое 

време од добивање на постојаниот престој може да се стекне со одреден 

статус на државјанство.  

Сепак, началникот на одделението за странци тврди дека „процедурата 

ги надминува предвидените 3 месеци рок, затоа што во 2023 година се 

чекало одлука за квота до Влада, а ако нема квота, Агенцијата за 

вработување не може да даде мислење“. Некои од предизвиците со кои се 

соочува МВР во однос на постапката за дозвола за престој на странци се: 

– Непостоењето на систем во кој се слеваат сите информации на едно 

место. Системот е во МНР сега, во ДКП-ата нема доволно кадар, системот е 

ENVIS, во него имаат пристап сите; 

– Системите се застарени; 

– Жалби не се поднесуваат пред Управен суд, туку пред Државна 

комисија за одлучување по управна постапка и постапка од работен однос од 

втор степен (според началникот на единицата за странци и реадмисија, кај 99 

% од ситуациите се поднесувале жалби за постојан престој бидејќи 

странците подолго време биле во државата и мислеле дека им следува; ако 

не добиеле, се жалеле) и  

– Постои институционална некоординираност. 

 

Голем дел од интервјуираните работници ја опишуваат постапката како 

долга, а од тие кои сами ја поминале процедурата за себе или во својство на 

посредник, сведоштвата се за несериозен и хаотичен третман на службите 

кога се работи за барањето дозволи за престој на странци. 

„Постои некој копиран материјал кој го нема онлајн, нема електронски 

начин за аплицирање, вие ги доставувате документите, но не добивате 

потврда дека документите се примени со архивски број во полициска 

станица. Во комуникацијата на државните институции користат скенирање 

или праќање на вибер-групи. Имавме случаи каде што изгубија документи. 

На бироата ништо не им е организирано во сектор за странци. Тие 

документите ги ставаат во А3 испечатен лист со потребни документи, од 

којшто прават фасцикла и јасно дека ќе ги изгубат документите. Праќањето 

по факс – се заглавил, се истуткал, се изгубил. Дајте нов документ! Нема 

никаква евиденција, ако сакаме да ги побараме документите од случаите кои 

се одбиени. Кај нас нема никаква дигитализација.“ Ваквата хаотична 

состојба ја потврди и еден од испитаниците работници, кој се соочил со 

различни недоследности во процедурата во канцеларијата на МВР во една 

периферна општина и во скопската канцеларија, некаде важеле едни 

документи, а некаде други, а дополнително, некаде било наведено дека се 

бара препис од пасош, а во практика побарале фотокопија.  

МТСП исто така потврдува дека „најчест проблем за странски 

работници е што нема единствен систем (софтверско решение) за давање 

дозвола за работа и престој. Сите институции имаат засебни, неповрзани 

системи и постапката трае повеќе од предвидените 90 дена. Постапка за 

поврзување на институциите била почната во 2010/2011 г., но планираното 

сѐ уште не е сработено, а нема ни софтверско решение. Нашиот систем, 

надвор од квотите, нема ниту критериум за да одбие вработување на 

странец.“  

Во период од 1.1.2023 до 31.12.2023 година поднесени се вкупно 6 491 

барања, од кои 878 барања за издавање работни дозволи и 5 594 барања од 

Министерството за внатрешни работи за давање мислење за искористеноста 

на квотата и моменталните потреби на пазарот на труд. Притоа, донесени се 

834 решенија за издавање работна дозвола, 12 барања за издавање работна 

дозвола се одбиени, 16 барања за издавање работна дозвола се нерешени, а 

14 барања за издавање работна дозвола се повлечени. Воедно, дадени се 4 

937 мислења за вработување странци во Северна Македонија, 155 мислења 

за работа на странци упатени во државата, 384 негативни мислења до МВР и 

102 нерешени барања за кои нема мислење до МВР.  

 

5.2. Улогата на Агенцијата за вработување во интеграцијата на 

странците на пазарот на труд 

Во однос на подготовките за приклучување кон Европската мрежа на 

услуги за вработување (ЕУРЕС), ЕУ повторно заклучува дека Србија е лидер 

во регионот. Србија го надгради информацискиот систем на Националната 

служба за вработување (НЕС) до 2019 г., па во 2020 г. е известено дека е 

постигнат одреден напредок во однос на извршувањето на подготовките за 

приклучување кон ЕУРЕС. НЕС ги зајакна своите центри за миграциски 

услуги18 и беа организирани сесии за обука поврзани со ЕУРЕС, што ќе 

обезбеди пристап на Србија до ЕУРЕС веднаш по пристапувањето во ЕУ. 

НЕС го заврши реинженерството на својот информациски систем. Албанија 

има воспоставено интегрирана база на податоци за своите служби за 

вработување што, по нејзино поврзување со EURES, може да ја олесни 

размената на информации помеѓу ИТ-одделенијата за граѓански статус, 

даночен систем, задолжителен здравствен систем и систем за економска 

помош. Одделението за миграциски услуги и работни односи при 

Националната агенција за вработување (формирана во 2019 г.) има и задачи 

поврзани со ЕУРЕС. До 2022 година Македонија нема активности за 

подготовка за приклучување кон ЕУРЕС по пристапувањето, а во 2023 

година активностите за градење на капацитетите за јавните службеници се 

одржаа во областа на ЕУРЕС и Европската управа за труд. 

Иако улогата на АВРМ во координација на системите како ЕУРЕС и 

ЕЛА е централна за побрзото исполнување на критериумите за влез во ЕУ, 

најдиректната улога на Агенцијата во поглед на отворањето на македонскиот 

 
18 Во Суботица и Врање беа отворени два нови миграциски центри, покрај седумте 

постоечки. 

пазар на труд е во дефинирањето и исполнувањето на квотите. Затоа тука ги 

елаборираме и двата сегмента од ингеренциите на АВРМ и вработувањето 

на странците на македонскиот пазар на труд. 

 

5.2.1. Квоти 

Секоја година земјата одлучува за максималната квота на работни 

дозволи за странци, поделена по видови. Квотата за работни дозволи за 

странци што можат да бидат работно ангажирани на територија на Северна 

Македонија се утврдува од страна на Владата на Северна Македонија по 

предлог на Агенцијата за вработување преку надлежниот министер. 

Агенцијата за вработување издава работни дозволи (т.е. дава мислење) за 

странски работници во согласност со годишните квоти утврдени во Законот 

за вработување на странци. Агенцијата за вработување со носење на 

решение издава и продолжува работни дозволи за вработување на странците. 

Воедно, Агенцијата води евиденција за бројот на странци кои се вработени 

во државата и бројот на дадени позитивни мислења за вработување на 

странци (Авди, Здравкова, Ѓорчевски, 2020). 19 

Во 2024 година квотата за странски државјани достигна 20 000 

работници, од претходните 2 000, 5 000 и 8 000. Дилемата околу квотите 

генерално се однесува на критериумот кој се користи за таквата проценка. 

Квотата ја одлучува Владата, во координација со Министерството за 

образование, економија, здравство, труд, Комора за вработување, 

Економско-социјален совет. Но, според МТСП, подолго време овие 

институции не се проактивно вклучени во давање на реални податоци.  

Економско-социјалниот совет решава прашања за потреба од увоз на 

работна сила и квоти. Според МТСП, генерален проблем на работодавачите 

е обезбедувањето работна сила. „Не им е битно дали е наш или странец, во 

услови кога не постои соодветна работна сила“ мора да оди по она што може 

да најде. Началникот на МВР смета дека стопанските комори се многу 

важни за да утврдат точен профил на работници/професионалци кои ни се 

потребни. Тој посочува една добра практика од развиени земји. Се работи за 

постоењето на систем во кој агенцијата (фирмата која работи на носење 

странски работници) може директно сама да провери во Агенцијата за 

вработување кои професии или квалификации се потребни во соодветната 

земја и потоа да обезбедува таков тип на работници. „Во Северна 

 
19 Во 2022 година, Северна Македонија издаде 800 работни дозволи за странски 

работници и 334 во првите пет месеци од 2023 година. Во 2021 година, Северна 

Македонија издаде 755 работни дозволи за странски работници. Во 2020 година, 

Северна Македонија издаде 3 672 работни дозволи за странски работници, од кои 

593 се за државјани на ЕУ.  

Македонија е обратно, прво се носат работници, а потоа се проверува дали 

се потребни или не.“ 

Оттука, и од МТСП сметаат дека „потребно е давање работа на странци 

според одреден дефицит, не според квоти, но сепак не би можело да се биде 

дискриминиран по однос на квота затоа што само може да се исполни 

квотата и толку, тоа не е дискриминација“. ИЛО смета дека нема проценка 

за квотите за потреба од работна сила, и дека проектот од стратешки 

интерес, автопатиштата, се изговорот за големата квота, но нема 

консултации за нејзината потреба. И од МТСП потврдуваат дека нема 

никаква анализа и проценка за потребата од работници.  

На ваквите негативни коментари во врска со квотите, АВРМ одговори 

дека за бројот на потребни странски работници на пазарот на трудот во 

Северна Македонија е уредено во Законот за вработување на странци, каде 

што се наведува дека, на годишно ниво, Владата на предлог на 

Министерството за труд ја носи годишната квота, односно максималниот 

број на странци по сите основи коишто може да бидат ангажирани во 

Македонија, а како основа на тој предлог на Министерството за труд, тие ги 

гледаат аспектите на статистика и податоци од претходните години. Тие 

анализираат колку странци, во кои услови, по кои основи и во кои дејности 

биле вработени или поднеле барање за издавање мислење по основа на 

работна дозвола од претходните години, а секако ги гледаат и бројките што 

кажуваат за областа, структурата, возраста, образованието итн. Како трет 

аспект ги земаат и резултатите од анкетата за потреби од работни вештини 

каде што се гледа побарувачката на работна сила. „Последно што се сеќавам 

што сме направиле некаква анализа од статистиките каде што се вработени 

странци колегите известуваат дека во најголема мера се поклопува со она 

што е недостиг на работна сила. Има доста во градежништво, услужна 

дејност, а за тоа има статистики во годишните извештаи.“ 

Квотата од 20 000 е доста висока за разлика од 8 000 претходната 

година, но тоа според АВРМ не значи ништо повеќе од тоа дека тоа е 

горната максимална граница. „Има држави како Албанија и Србија кои ја 

имаат напуштено одамна, па и во нашиов случај, кога имаме квота од 20 000, 

исто како да немаме реално зашто е многу висока. Некој квотата ја 

подразбира како ние да го штитиме македонскиот пазар, ама, според мене, 

ако си ставил квота од 20 000, исто како да си кажал дека секој странец што 

би побарал, ќе добие дозвола. Таа се носи, ама повеќе е формалност отколку 

нешто што се штити. Пример за Коридорот 10 – таму исто така има посебни 

категории на странци за кои не се применува квотата. Има и исклучоци за 

странци за кои не се прави проверка на пазар на труд, на пример управители, 

основачи итн. Тие се регистрирани, но се исклучени од квотата. Некои 

аспекти, како овој, не се во еден закон уредени, туку делумно во еден или во 

друг закон.“ 

Од Синдикатот на градежници сметаат дека квотите (кои сега не се 

исполнуваат) дури и двојно да се зголемат и да се исполнат, нема да игра 

улога врз платите на домашните работници имајќи предвид дека се премногу 

ниски. Таму каде што сопствениците сакаат да ги задржат работниците, си 

исплаќаат целосна плата, не во плик или како сива економија.  

 

5.2.2. Координација на системите на ЕУРЕС 

Враќајќи се на другите улоги на Агенцијата во делот на слободно 

движење на работниците и пристапувањето кон ЕУ, од АВРМ сметаат дека 

„се забележуваат зачетоци за подготовка, долги години сме вклучени, кај 

координација на системи на ЕУРЕС, електронски системи е оценета 

Агенцијата на ниво за предиспозиции за приклучување, но до пристапување 

може да имате сѐ, но не можете да го практикувате. Сѐ додека е теорија, не 

можеме да знаеме како функционира.“  

Претходно била направена анализа на електронскиот систем и било 

кажано дека АВРМ има соодветен електронски систем, електронска база, во 

однос на податоци, за баратели на работа, работодавачи, за огласени работни 

места, интеракција преку веб и слично. „Сето ова треба тековно да се 

подобрува и одржува, а до пристапот до ЕУ може и самата регулатива да се 

смени, што треба да се следи.“ 

„Друг дел е комуникација со другите служби. И таму активно членува 

Агенцијата со други држави. Имаме билатерални договори и секогаш 

договараме соработка и размена на искуства, особено во делот на нивните 

почетоци при вклучување на ЕУРЕС-мрежата и имаме планирани 

активности во 2024 година. Во основа на сето тоа е и констатацијата дека 

има потреба од работа, но има и напредок“, смета службеничката од АВРМ.  

Од АВРМ исто така напоменуваат дека треба да го имаме предвид и 

фактот дека за извештаите е многу тешко да се добие дури и зборчето 

„почетен“ напредок зашто треба да се работи со години. „ЕУРЕС го опфаќа 

и делот на регулативата. Ако на страна на Агенцијата има поголем напредок, 

регулативата нѐ влече назад или нѐ балансира, на пример забелешката дека 

ЕУ-државјаните не може да се третираат исто со другите странци“, 

аргументираат од АВРМ. 

 

5.3. Институционалните капацитети за склучување на билатерални 

договори за координацијата на системите за социјално осигурување 

Според ЕУ, законодавните, техничките и административните услови за 

институциите за социјално осигурување да соработуваат со нивните колеги 

во земјите членки на ЕУ треба да се подобрат во трите држави кои се дел од 

иницијативата Отворен Балкан. До 2023 година воспоставени се 

билатерални договори помеѓу Србија и 20 земји членки на ЕУ, а Србија 

склучила договори за користење на картичката со 9 земји членки на ЕУ. 

Албанија има билатерални договори со 6 ЕУ-држави и 3 други. Допрва треба 

да се ратификуваат 3 договори со ЕУ-членки, а преговорите се завршени со 

уште 2 ЕУ и 1 друга држава. Македонија има 23 билатерални договори за 

координација на системите за социјално осигурување, од кои 13 се со 

земјите членки на ЕУ. До склучување нови договори за социјално 

осигурување, Република Северна Македонија ги применува конвенциите 

преземени од поранешна СФРЈ, и тоа со: Франција, Англија и Северна 

Ирска, Италија, Норвешка и Шведска.20 Исто така, има 18 договори за 

заемно здравствено осигурување, кои им овозможуваат на граѓаните од една 

земја да користат здравствени услуги на друга земја, по основа на 

привремено вработување, туризам или службено патување, образование, 

наука и културна соработка. Од нив 12 се со земјите членки на ЕУ. 

Граѓаните на 9 земји членки на ЕУ можат да ја користат европската картичка 

за здравствено осигурување и картичката ја признаваат јавните и приватните 

здравствени установи во земјата кои имаат договор со Фондот за 

здравствено осигурување.  

Во Извештајот од 2021 година, ЕУ препорачува дека Македонија треба 

да преземе чекори во координација на системите за социјално осигурување 

за да се идентификуваат кои административни мерки треба да се воведат 

како подготовка за идното пристапување. Во Извештајот од 2022 година ЕУ 

бара засилување, а во 2023 година – продолжување на ваквите чекори. 

„Имаме билатерални договори со 23 држави. Со тие договори лицата 

кои работат во Македонија може да остварат македонска пензија, како и 

државјаните, а може и да се собере стажот за да се исполни минимумот. 

Минимум 15 години стаж и 62-годишна возраст за жени и 64 за мажи, не 

само за државјани, за сите што ќе остварат права. Ако сака да се врати во 

државата каде што потекнува, може пензијата да си ја добива во својата 

земја, во тој случај може годините на работа во матичната земја да се 

додадат на тие во Македонија. Тоа е само ако има билатерален договор; ако 

нема, не се собираат“, аргументираат од МТСП. 

Пензијата се бара во местото на живеење, па надлежната институција си 

поднесува барање за потврдување на стаж. Има двојазични обрасци кои се 

составен дел од административната спогодба. Целата комуникација оди 

помеѓу надлежните институции коишто потврдуваат стаж. Секоја држава си 

ги применува националните прописи. Со Непал и Бангладеш (новите 

националности за кои Македонија е атрактивен пазар на труд) нема 

билатерални договори. Не е регулирано со тие земји. Доколку исполнува 

услови за пензија во Македонија, ќе си добива македонска пензија, ако има 

минимум 15 години тука. Ако има друг стаж во друга држава, нема да се 

признае за да се исполнат тие 15 години. Доколку се направи билатерален 

договор, ретроградно се признава периодот работен во Македонија во кој не 

постоел договор.  

На прашањето дали знаат што ќе се случи со нивните осигурувања во 

пензискиот фонд, ниту еден работник од турските испитаници (со кои 

 
20 Договори за социјално осигурување помеѓу Северна Македонија и други држави 

https://www.mtsp.gov.mk/dogovori-za-socijalno-osiguruvanje.nspx  

https://www.mtsp.gov.mk/dogovori-za-socijalno-osiguruvanje.nspx

Македонија има билатерален договор), ниту пак непалските работници (со 

кои нема), знаеше да одговори. Нашите испитаници од странските 

работници имаа сите здравствено осигурување. Турските работници не 

можат да си го побараат стажот во Турција затоа што Македонија не им 

издава таков документ. Здравствено се осигурени и плус имаат приватни 

осигурувања. Има работници со пензиско осигурување во приватен фонд 

(Трет столб). Но и таму не им исплаќале пред наполнети 58 години. Па ако 

си заминат од државата, им пропаѓа. 

„Се регулира со регулатива 883 од 2004 година и 987 од 2009 година. Со 

станување членка на ЕУ овие би биле директно применливи регулативи, кои 

работат по принцип на билатералните договори на државите. Регулативата 

ги вклучува и државјаните на трети држави кои легално се движат во ЕУ. 

Пример, ако некој од Непал работел во ЕУ, тој стаж ќе биде регулиран“, 

елаборираат од МТСП. Сепак, од МТСП сметаат дека за да се зголеми бројот 

на држави со кои би имале билатерални договори, немаме доволно 

капацитети, пред сѐ човечки ресурси кои би работеле на истото. 

Дигитализацијата е главен предизвик на системите затоа што сите членки се 

електронски поврзани со тој ЕСД-систем.  

Друго важно прашање кое произлегува од разговорите со 

претставниците на институциите е „Како се заштитетни странските 

работници при масовни отпуштања?“ Надоместокот којшто следи по 

отпуштање од работа после 9 активни месеци работа, тие не може да го 

користат бидејќи со престанокот на работниот однос ја губат дозволата за 

престој. „Имаш дозвола за престој, имаш права, во спротивно немаш!“ 

МТСП се сложува дека странските работници го губат бенефитот кога го 

губат престојот затоа што вработувањето е еден од условите за престој, и тоа 

вработување во посебна процедура. Ако вие ја немате основата по којашто 

престојувате во една држава, вие го губите правото. Зашто вработувањето е 

темелот.  

Прашањата кои ги истакнуваат од МТСП се: Зошто странците мора да 

ги подмируваат основните социјални давачки, а потоа да не ги уживаат тие 

права? Зошто тогаш им се наметнуваат екстра даноци на странците? Зарем 

тоа не е форма на дискриминација? Зошто кога ќе се вработи странецот, тој 

процент од 1,2 за придонеси да оди во фондот доколку потоа не може да го 

користи за вработување, односно за невработување? 

Со тоа заклучуваме дека кога ќе им истече договорот на странците, тие  

немаат основа да го регулираат статусот за престој, а со тоа и не можат да си 

ги користат социјалните бенефити за кои плаќале, пензиското и останатите. 

Ова го опфаќа делот на остварување на права по основа вработување или 

делот на координација на системи на социјално осигурување која, пак, 

подлежи и на посебни ЕУ-регулативи.  

Во делот што е за Агенција, може да биде права по основа на платен 

придонес, може да бидат и од платен придонес за здравство, за пензиско и за 

невработеност. По однос на нашиот придонес и нашите права во нашиот 

Закон за вработување и осигурување во случај на невработеност има само 

една одредба каде што вика дека невработено лице може да се смета и 

странец којшто има лична работна дозвола по истекот на истата или каде 

што врз основа на принципот на реципроцитет (врз основа на договор 

помеѓу двете држави) е уредено кој странец може да остварува такви права. 

Во практика, АВРМ веќе 10 години немала ваков спор. 

Агенцијата дава мислење за сите странски баратели на работа во 

државата освен за личните раководни дозволи, онаму каде лицето веќе има 

дозвола по друга основа, брак и сл. Со оглед на тоа што тие лица веќе 

легално престојуваат во државата, нив им се олеснува пристапот со тоа што 

директно им се дава дозвола од Агенција. Од АВРМ посочуваат дека 

договорите на странските работници се најчесто на определено време, затоа 

што и самиот престој е регулиран на одредено време со можност за 

продолжување (доколку се исполнети условите). Според податоците со кои 

располага Фондот на ПИОСМ, досега евидентирани се 16 111 осигуреници 

кои имаат ЕМБГ кој содржи информација дека се однесуваат за странци 

(цифра 0 после датумот на раѓање). Во моментот регистрирани се 4 735 

активни осигуреници и 219 корисници на пензија со ЕМБГ за странци. 

Фондот на ПИОСМ во рамките на својата евиденција нема податок за 

државјанство на странските работници. Бројот на странци кои имаат 

регулиран престој врз основа на работа и кои плаќаат придонеси поврзани со 

работниот однос до јули 2024 година бил 3 776.21 

 

 

 

 

 

 

 

 

 

 

 

 
21 Ова е податок добиен од Министерството за финансии, Управата за јавни 

приходи, по барање за информации од јавен карактер од страна на авторскиот тим. 

Оттука, ЕМБГ со неплатени конечни МПИН пресметки со пресек во јули 2024 г. 

биле 324, а со платени 3 452. 

6. Пристап до македонскиот пазар на труд  

6.1. Атрактивни професии и квалификации 

Ако квотите се главната законски предвидена пречка за пристап на 

пазарот на труд во Македонија, институционалната рамка би била втората, а 

немањето систем за препознавање на квалификациите – третата.  

Проблемот со меѓународното признавање на професионалните 

квалификации всушност е дел од Поглавјето „Слобода на движење на 

услуги“ во извештаите на ЕУ. За Македонија, во ова поле, ЕУ оценува дека 

во 2020 година е постигнат ограничен напредок, но од 2021 година не е 

постигнат понатамошен напредок во однос на меѓусебното признавање на 

професионалните квалификации. Законот дизајниран да се усогласи со 

релевантното законодавство на ЕУ сè уште не е усвоен. Потребните 

приспособувања на националното законодавство за усогласување со 

минималните барања за обука наведени во Директивата на ЕУ – обука на 

„секторските професии“ кои имаат корист од автоматското признавање на 

нивните професионални квалификации – не се имплементирани. Во 2023 

година националното законодавство сè уште треба да се усогласи со 

Директивата на ЕУ 2005/36/EC за да се усогласи со минималните барања за 

обука.  

За споредба, српскиот закон за признавање на професионалната 

квалификација е усвоен во септември 2019 година, и измените на Законот за 

планирање и градење се во фаза на ревизија за да се обезбеди нивно целосно 

усогласување со ЕУ-acquis. До 2023 година, прелиминарниот список од 50 

регулирани професии е изготвен со поддршка од ЕУ, но сè уште се чека на 

усвојување. Албанското законодавство во моментов регулира 331 

професија/професионални квалификации. Во однос на усогласувањето на 

рамката на професионални квалификации со acquis на заемно признавање на 

професионалните квалификации, Регулативата за професионалните 

квалификации беше финализирана и останува на усвојување. 

Во Северна Македонија, списокот на регулирани професии издаден во 

2019 година е повлечен од властите за натамошно усогласување. Како 

резултат на тоа, недостасува транспарентен список на сите регулирани 

професии, вклучувајќи ги и нивните оправдувања и не е завршена 

валидацијата на податоците во електронскиот регистар. Во 2023 година се 

препорачува зајакнување на институционалниот капацитет на одделот на 

Министерството за образование и наука кој се занимава со меѓусебно 

признавање на професионалните квалификации.  

Оттука, најголем проблем за вработување странци во Македонија е 

фактот дека немаме систем за препознавање на квалификации, што се 

одразува врз тоа да се признава само формалното образование, а не и 

квалификации по однос на одредени лиценци. Министерството за 

образование има класер за професии, но тој е само според образование. Така, 

ако треба да се вработи, на пример, минер во еден рудник, тоа не се признава 

како квалификација. „Некој може да ги поседува сите квалификации и 

лиценци, но доколку е со основно образование, кај нас се смета како 

нискоквалификувана работна сила“ (МТСП).  

„Со македонската номенклатура за професии секаде е утврдено 

минумум средно образование. Професионалци без завршено средно 

образование со стручност (за која нема потреба од лиценца) не се признаваат 

и за нив не се прифаќа препорака. За евалуација на квалификации 

(qualification evaluation) Македонија е далеку од соодветната форма. 

Државата не мора да ја сертифицира со документ секоја квалификација. 

Браншови здруженија треба да имаат авторизација од државата да ги 

испитуваат квалификациите на одредени работници и да кажат кои 

квалификации се потребни за одредена позиција.“ 

Друг проблем во однос на влезот на пазарот на труд поврзан со 

квалификациите е статусот на самовработеност. Најчесто мора да се има 

фирма како правен субјект за да може работникот да си плаќа придонеси, 

пензиско и здравствено. Не може еден работник да одлучи дека има 

сопствени приходи и дека сака да си плаќа сам придонеси затоа што 

системот на УЈП не може да ве регистрира. Дури и за т.н. дигитални номади, 

државата сѐ уште нема атрактивна понуда (иако од пред три години постои 

иницијатива за да се донесе закон за дигитални номади).   

Како што беше начнато погоре, една од главните забелешки во 

извештаите на ЕУ е дека, бидејќи не беа преземени чекори за понатамошно 

усогласување на националното законодавство со acquis, не се прави разлика 

помеѓу странец и граѓанин на ЕУ. Граѓаните на ЕУ во 2023 година сè уште 

не можат да пристапат до работни места во јавната администрација (освен 

некои јавни позиции во областа на здравството и образованието, со писмено 

известување од соодветниот министер). На забелешката на ЕУ за тоа дека 

некои работни места во приватни компании се исто така ексклузивни за 

граѓаните на Северна Македонија, МТСП одговори дека најчесто се од 

областа на одбраната, оние кои се приватизирани, но работат со оружје каде 

се потребни многу лиценци за да може да се работи со тоа.   

 

6.2. Канали за носење странски работници 

Странските работници освен индивидуално и по сопствени 

информации, може да пристапат до посреднички агенции за вработување со 

цел да најдат соодветна работа во Северна Македонија. Работниците од 

Турција, кои ги интервјуиравме од една од фирмите за мермер од Прилеп, на 

пример, доаѓале во државата по информација на т.н. регрутер кој потоа им ја 

предавал целата работа во однос на процедурата за дозвола на престој на 

седиштето на фирмата во Скопје. Од друга страна, испитаниците, работници 

од Непал, биле донесени од страна на српска приватна агенција за 

вработување која им наплатила неколку илјади долари за целата процедура. 

Законот за приватни агенции за вработување од 2018 година22 уредува 

дека приватна агенција може да има лиценца за посредување на државата, во 

државата и странство или само во странство. Регистарот за агенции се води 

во Министерството за труд и таму се дава лиценца. Приватните агенции кои 

посредуваат за работа во странство имаат обврска да ја известуваат АВРМ за 

сите лица за коишто посредуваат во странство, но овде станува збор за 

обратен процес.  

Според АВРМ, легална миграција би била доколку посредувањето го 

прави приватна агенција, но свесни се дека се случува вработување по 

нерегулирани (не нелегални) канали на посредници, што земаат провизии и 

наплаќаат од фирмите за условно да им завршат постапка во институциите. 

Но овде не станува збор за тип на посредување во смисла на законот и на 

конвенциите коишто ги уредуваат ИЛО и Европската регулатива (којашто ги 

спомнува приватните агенции како легитимни учесници на пазарот на труд). 

Од АВРМ, сепак, укажуваат на една честа грешка кога се зборува за 

посредувањето при носењето странски работници во Македонија. Имено, 

„не станува збор за приватни агенции кои посредуваат, туку приватни 

физички лица, па понекогаш гледаме дека дури има и овластени адвокатски 

друштва итн. Тие не се посредници и немаат основа за посредување.“  

Претставникот Зоран Кочоски, на приватната агенција „Коузон“, која 

постои од 1997 година, посочува на „немањето регулатива“ како сериозен 

проблем во процесот на отворањето на пазарот на труд во државата. „Ако 

постои регулатива која дава право на правни субјекти да имаат лиценци за 

посредување при вработување на работници, како тогаш државата дозволува 

адвокати, консултантски друштва, други луѓе од улица да носат работници и 

да постапуваат во процеси за донесување на странска сила?“ Тој смета дека 

тоа нема кој да го контролира. „Утре и да треба да се повика некој на 

одговорност, не може да го повикате зашто работи без лиценца и без 

соодветна документација. Од каде е правото на адвокатски друштва и 

консултантски компании да се занимаваат со Закон за посредување при 

вработување кога во законот убаво стои дека секое давање информација во 

врска со потенцијално вработување подлежи под тој закон. Сето ова е тоа 

што не е регулирано и државата нема интерес да стави рамка.“  

На веќе споменатиот проблем со немањето регулатива, на агенциите им 

се додаваат и други пречки за носење работници во Северна Македонија. 

Една пречка е ризикот од потреба за репатријација на работникот во случај 

на отказ и неволност од страна на работодавачот да ги плати трошоците. 

Дополнителен предизвик е ризикот со дозволата за престој. „Во просек,  

трошокот за да се легализираат документите чини 4 200 – 4 500, па и до 6 

000 денари, за на крај Агенцијата за национална безбедност да ви каже дека 

не може тој работник да добие дозвола за престој. Немате право да се 

 
22 Законот за приватни агенции за вработување. 

https://www.mtsp.gov.mk/content/pdf/zakoni/2018/%D0%97%D0%B0%20%D0%90%D

0%B3%D0%B5%D0%BD%D1%86%D0%B8%D0%B8.pdf  

https://www.mtsp.gov.mk/content/pdf/zakoni/2018/%D0%97%D0%B0%20%D0%90%D0%B3%D0%B5%D0%BD%D1%86%D0%B8%D0%B8.pdf
https://www.mtsp.gov.mk/content/pdf/zakoni/2018/%D0%97%D0%B0%20%D0%90%D0%B3%D0%B5%D0%BD%D1%86%D0%B8%D0%B8.pdf

жалите. Немате правна поука во отказот на Агенцијата за национална 

безбедност“, изјавува Зоран Кочоски. 

 

6.3. Работни услови 

Работните услови на македонските работници и на работниците од 

странство, во принцип треба да се еднакви затоа што кога еден работник е 

веќе вработено лице во Северна Македонија, за него важат истите закони и 

права (пред сѐ Законот за безбедност и здравје при работа). Практиката 

покажува дека, сепак, странските работници, поради природата на нивната 

професија и културно-јазични бариери, може лесно да бидат злоупотребени, 

па освен лоши услови за работа, да бидат изземени од синдикална заштита. 

За условите под кои работат странските работници не се зборувало многу сѐ 

до неколку смртни случаи на градежни платформи каде жртвите биле 

странски работници. 

АВРМ изјавува дека не е инспекциски орган, само е сервис кој врши 

евиденција како за македонските, така и за странските државјани за 

регистрирање на почетокот и крајот на работниот однос, а секако тоа е 

заради влез и излез на плаќање придонеси. АВРМ има улога да обезбеди 

информации за УЈП, ПИОМ, ФЗО и сите други дека по основа на работен 

однос има обврска од тој датум да пресмета плати и придонеси. Тоа значи 

дека заштитата на странските работници треба да се очекува од трудовите 

инспекторати и синдикатите.  

Иван Пешески смета дека Државниот инспекторат за труд многу 

потфрлил што на толку проблеми во градежништвото не излегол со еден 

осуден инвеститор, иако имал во месецот два смртни случаи (за кои не се 

докажало дека вината е кај работниците жртви). „Кога ќе дојде сега на ред 

предлог-законот за безбедност при работа, ќе предложам да се воведе ‘обид 

за убиство’ кај тој работодавач што не му обезбедил основни услови за 

работа на тој работник, а на терен сме го фатиле дека работи необезбеден“, 

вели Ивица Пешевски, претседател на СГИП. 

Од Синдикатот сметаат дека немањето капацитети за инспекции се 

должи повеќе на немање волја поради немање услови. Инспекторите (16-17 

за Скопје, вкупно 40 и неколку за територија на Македонија) не се ни многу 

ни малку, за да излезат на терен барем на дел од пријави што ги има на 

синдикатите или на пример од Синдикатот за градежништво. „Ни праќаат 

постојано извештаи дека опоменале и дале временски рок за да се подобри 

работата некаде, а ситуацијата е повеќе од очигледна дека таков работодавач 

треба да се затвори. Примија нови инспектори, но колку имаат одврзани 

раце да одат на терен и да казнуваат – тоа е под знак прашалник. Кога нешто 

е со амин на Владата, таму инспекција не влегува.“ 

Синдикалците сметаат дека многу голем дел од инвеститорите, 

дополнително, имаат сомнителни одобренија за градба и никој не одговара 

за последиците. Искуството на СГИП кажува дека на градилиштата 

состојбата е лоша, но многу е тешко да се влезе на терен и да се разговара. 

Не им е дозволено на работниците да разговараат со синдикалните 

претставници. Еден случај во кој синдикатот открил странски работници кои 

работат на црно бил случајот на Лимак каде повеќето од работниците биле 

Турци, но компаниите до кои дошле во Турција се оградиле дека имале 

работници во Северна Македонија. Пријавувале во меѓународниот 

директорат за труд, затоа што според нивните проценки околу 200 луѓе 

работеле на црно, за по две-три години Државниот инспекторат за труд да 

фати 93 работници на црно токму во центарот на град Скопје. Таму имало и 

16-годишно дете увезено од Косово кое возело багер (фотографирано од 

тимот на СГИП на лице место), а понатаму дознале дека голем дел од 

работниците од Албанија, Косово и Турција немале документи. „Истиот 

инвеститор работи на истото градилиште и денес, и покрај смртните случаи 

кои се случија на терен.“  

Дополнително Синдикатот открил дека за време на Синохидро 

инвестицијата за автопатиштата во Северна Македонија, голем дел од 

кинеските работници биле луѓе осуденици од Кина пратени во Македонија 

да копаат тунели. Тие биле тотално изгубени и не знаеле во која држава 

работат. Преку соработката со синдикатите на екс Југославија и Југоисточна 

Европа, СГИП дознал дека иста била состојбата и во Србија и во Црна Гора, 

дека Кинезите биле, сурово кажано, потрошена роба и дека никогаш никој 

не пријавувал ни смртен случај. Меѓутоа, по одреден период тие си 

заминувале, а инженерско-техничкиот кадар останал тука и релативно бил 

задоволен од условите и од платите во тоа време.  

Синдикатите генерално не се противат на носењето на странска работна 

сила, затоа што платите на македонските работници се премали за да би биле 

намалени од таквиот, но сметаат дека уценувањето на фирмите со тоа дека 

ако македонските работници не ги сакаат тие плати, секогаш може да се 

увезе работна сила – е лоша практика. Главната причина за тоа е што дури и 

да ги донесат тие работници, кои би земале отприлика 500-600 евра плата, 

истите за брзо време би си заминале затоа што би увиделе дека таквите 

плати се недоволни за живот. Дополнително, работниците (особено во 

градежништвото) би работеле во лоши услови за работа, без бенефициран 

стаж, изложени на екстремни температури од -20 до 45 степени. „Ние ги 

казнуваме луѓето со ваквите услови“, аргументира Пешевски. Конечно, 

странските работници кои работеле на градилиштата досега, работеле и по 

12 часа затоа што во тоа време немале што да прават, а тоа се одразило и врз 

законот, каде, како што и погоре наведовме, се предвидува дека на 

стратешки проекти од национален интерес работникот може да работи и до 

72 часа неделно. „Инвеститорите велат дека немаат што да прават луѓето, си 

работат. А за која плата работат? Имаат 250-260 работни часа месечно, а 

законски можеш да имаш 150 прекувремено, но не во еден месец да ги 

направиш сите тие прекувремени.“ 

Во овој контекст, нашите испитаници, работници од Турција, и самите 

ни одговорија дека сакале да работат дополнителни работни часови затоа 

што за тоа биле дојдени, а велат дека ќе одмораат кога ќе се вратат дома. 

Генерално тие се многу задоволни затоа што имаат убави плати од старт, а 

работат и прекувремени часови. Во фирмата за мермер, во неделите работат 

само турските работници, кои се и 70 проценти од целата фирма. Значи 

работат и прекувремени работни часови за кои сопственикот одговори дека 

се во рамки на дозволените според закон. 

СГИП имаат веб-страница и Фејсбук (на македонски, на англиски и на 

албански), се обидуваат да комуницираат со флаери и други методи, но не 

им пристапуваат странски членови и во моментов нема ниту еден член 

странски работник. Постои линк constructionworkers.eu и никогаш никој не 

се охрабрил да пристапи, ниту индивидуално, ниту по телефон, ниту по мејл, 

ниту во канцеларија, а од СГИП одговорија дека неколкуте обиди што тие ги 

имале за да стигнат до странските работници биле безуспешни.  

„На кинеските работници од Синохидро не им беше дозволено да 

зборуваат ниту на кинески со нас, ниту да ги откријат нивните идентитети. 

По раскинувањето на договорот со Синохидро, не видовме веќе да се 

продолжи со работа и едноставно немавме информација што се случува со 

кинеските работници бидејќи не ни беше дозволено (освен меморандум за 

разбирање со нив) да направиме каков било синдикат или синдикална 

организација имајќи предвид дека платите им биле исплаќани на нивни 

сметки во Кина и дека тука тие немале евиденција за хонорари. 

Дополнително, бил многу сложен системот: 1 % нето-плата да се двои за 

синдикална членарина и да можат луѓето да комуницираат со нас на 

англиски и да направиме за нив обуки за безбедност при работа.“ 

Дваесетте испитаници, странски работници, во нашата студија исто така 

одговорија дека не се членови на синдикат. 

 

6.4. Интеграција (животни услови, центри, обуки, фамилија и сл.) 

И животните услови на работниците од странство во Македонија  

најчесто се оценуваат како лоши или супстандардни. Од ИЛО имаме 

информација дека во хотел Бимбо престојуваат странци и дека често живеат 

многу луѓе во едно мало станче. Синдикатите на терен виделе дека 

работниците на Синохидро спијат во контејнери и дека немаат основни 

човекови права, а камоли работнички права.  

Од „Коузон“, агенција која има долгогодишно искуство со носење 

македонски млади работници во странство, сведочат дека кога се обидуваат 

да донесат странски работници во Македонија, се соочуваат со неспремноста 

на локалните работодавци да понудат солидни услови за сместување и 

храна, а најмалку да се погрижат за религиозно-културолошките детали од 

аспектот на живеење и исхрана. Од „Коузон“ апелираат државата да постави 

минимум услови и да контролира дека се почитува еден цивилизациски 

прифатен минимум за достоинствен стандард на живот. Дополнително, 

важно е да зборуваме за носење работници и интеграција, а интеграцијата 

подразбира и работникот да ја носи својата фамилија, да може неговото 

потомство да биде вклучено во системите на образование. Во оваа насока, 

фирмата за мермер од Прилеп обезбедила бараки и кујна за своите 

работници во близина на ископините, а тоа го направиле по пример на 

турски компании од областа.  

Миграциските информативни центри се како дел од директивата, 

задолжителни за земјите од ЕУ, и се регионални. Во Северна Македонија 

АВРМ формирала миграциски центри во Куманово, Скопје, Тетово и 

Струмица, но за македонските граѓани кои барале работа во странство. 

Според АВРМ, „за да може да бидете корисник на активна мерка од 

агенцијата или на финансиска поддршка, вие мора да имате статус на 

невработено лице, активен барател на работа“, што е првата пречка. Не 

можеш да дојдеш до евиденција, ниту можеш да ги оствариш правата.  

АВРМ објаснуваат дека сепак се работи за државни средства од државен 

буџет од платени придонеси на работници во Македонија и дека бројот на 

корисници што може да ги обучувате е ограничен. Се очекува дека 

странецот ќе треба да се активира на пазарот на труд, а доколку си замине, 

трошокот не би бил оправдан. АВРМ нема интегративни програми за учење 

јазици и слично. Кога има билатерални договори, државите се договараат 

дека ќе преземат мерки за интеграција, школување итн. Надвор од таквите 

договори, директно, Агенцијата нема. 

7. Перцепции и наратив 

Меѓународната организација на трудот, ИЛО, Организацијата на 

работодавачите и агенцијата „Коузон“ подеднакво упатуваат на проблемот 

со негативниот наратив и перцепции во македонското општество кога се 

работи за донесување на странска работна сила. Имено, од ИЛО ги 

посочуваат како негативни фактори сензационалистичките натписи во 

медиумите кои привлекуваат негативни коментари. Насловите како „На 

прилепски газда му избегале четири работнички од Непал“, или „И тие 

бегаат од Македонија – четири работнички од Непал му избегале на 

прилепски газда“ се дел од проблемот со креирањето на негативно јавно 

мислење кон прашањето на отворањето на пазарот на труд во Северна 

Македонија. 

„Кога баравме да сместиме странци да работат во Скопје, во околината 

каде што баравме да се сместени ќе имаше протест од страна на луѓето кои 

живеат таму. Освен ваквата кратковидост кај луѓето, национализмот кај 

одредени сегменти од македонското општество влијае кон стремежот за 

затворање кон странците. Постои огромен негативен набој кон странците.  

Ние треба да го менуваме и мислењето на народот. Треба да се едуцира 

народот. Ниту една држава не постигнала раст со сопствениот потенцијал“, 

тврди Кочоски. 

Дека на работодавачите не треба да им се наметнува страв и одбивност 

да признаат дека вработиле странци се огласува и Организацијата на 

работодавачите на Македонија (ОРМ). Од ОРМ посочуваат дека генералниот 

негативен наратив кон странските работници би можел да се менува и преку 

разговор со работодавачите каде тие би се изјасниле во однос на нивното 

лично задоволство од работата на странските работници. Ова прашање го 

одговори една сопственичка на фабрика за текстил од Прилеп. Таа одговори 

дека кога би требало да ги оцени работничките од Непал за нивната работна 

етика и професионализам на скала од 1 до 5, би им дала 4, а дека немале 

побарувања за посебни услови за живот од нивна страна поради 

културолошки разлики, ниту, пак, тие нуделе такви посебни услови. 

Интервјуираниот сопственик на компанијата за мермер, пак, е премногу 

задоволен од работата на турските работници во неговата фирма.  

Ангел Димитров од ОРМ алармира дека самите работодавачи не сакале 

да се знае дека увезуваат работна сила, затоа што имаат многу негативни 

критики во јавноста (затоа се и многу затворени за медиумите). Тоа може да 

е дел и од одговорот зошто ги кријат работниците и не дозволуваат 

интервјуа со нив. Сопственичката на една текстилна фабрика изјави дека не 

се плаши од негативни коментари на јавноста, затоа што таа ги вработила 

своите странски работнички како одговор на недостигот на работна сила во 

Македонија.  

Од ОРМ апелираат дека е сосема природно странските работници да 

менуваат работодавец, па дури и да ја напуштат државата во потрага по 

подобри услови за живот и дека тоа воопшто не е аргумент за затворање на 

пазарот на труд. Напротив, тие сметаат дека како што нашите работници се 

трудат да најдат подобри услови за живот, така и тие работници ќе се трудат 

да ги подобрат сопствените. Па затоа фокусот пред сè треба да биде на 

подобрувањето на условите во нашата држава, а потоа и самите странски 

работници би ја гледале Македонија како место во кое би можеле да 

вложуваат и да останат да живеат овде. 

 

 

 

 

 

 

 

 

 

 

 

 

 

 

 

 

 

 

 

 

 

 

 



 
36 
 

8. Иднина на странските работници (наместо заклучок) 

„Во постковид периодот работната сила се намалува и продолжува во 

континуитет да се намалува. Беше прашање на време кога и ние, како 

современите земји, ќе се соочиме со ваквиот феномен како западните земји. 

Тоа се економски засновани миграции и ако ние одиме во Шведска, а тие на 

друго место – тоа е нормален процес. Се менува демографската слика, но тоа 

е тоа глобално село, ова се неминливи процеси. Важно е како државата ќе се 

постави во однос на прашањето“, велат од МТСП. 

Од интервјуата со работниците и работничките од Непал, ние 

заклучивме дека тие најчесто доаѓаат сами (без семејства) во Македонија, но 

дека сакаат да се докажат и да работат на поубави позиции. Тие изјавија дека 

ја гледале Македонија како печалбарска земја и дека сакале да останат. 

Куриозитетно е тоа што една работничка и двајца работници од 

интервјуираните, само неколку месеци по интервјуата, веќе не се во 

Македонија, а до половината на септември од државата избегале 99 

Непалци.23 Турските работници, пак, изјавуваат дека ја гледаат Македонија 

како печалбарска дестинација и задоволни се од своите примања. Тие 

остануваат отприлика од една до четири година (најчесто 24 месеци).  

Оттука, МВР аргументира дека најважно е да се направи проценка на 

квалификувана работна сила што реално ни е потребна во земјава, а не да 

служиме како транзитна земја и да биде државата користена како пат до 

Западна Европа. Дополнително, немањето на соодветен закон за интеграција 

на странската работна сила овозможува да „доаѓаме во позиција да нѐ 

користи како транзит-зона. Непалците се нудат на пазарот, со понуда на 

плаќање на регрутерите од таа страна за тие луѓе да дојдат во Македонија. 

Тоа е првиот сигнал дека тие доаѓаат како емигранти, дека тие не доаѓаат да 

бидат присутни во Македонија и нивниот престој би бил од многувремен 

карактер. Доаѓаат за да ја искористат Македонија, за да заминат во Европа, а 

ние немаме систем како може да ги интегрираме, што е и првиот проблем – 

немањето систем за интеграција на работна сила“, тврди Кочоски.  

Генерално, испитаниците од засегнатите институции се сложуваат дека 

немањето волја и несериозниот пристап на владејачките гарнитури кон 

прашањето за увоз на странска сила генерира неповолна почва за отворање 

на пазарот на труд. „Ставот на претходната Влада беше дека немаме потреба 

од странци затоа што ние имаме обврска да ја намалиме државната 

администрација – државната администрација ќе се прелее во бизнисот. 

Второ, ќе пропаднат кожарската и текстилната индустрија и оттаму имаме 

20 000 работници и ќе бидеме мирни во наредниве 3-4 години, нема да ни 

треба работна сила. Секоја владејачка гарнитура се плаши да ја отвори 

темата поради критиката на опозицијата која вели дека се неспособни затоа 

 
23 Крстески, С. 2024 (16.09). Патот до земјите на ЕУ води преку Македонија – 

досега 99 Непалци им избегале на македонските работодавци. Слободен печат. 

https://www.slobodenpecat.mk/patot-do-zemjite-na-eu-vodi-preku-makedonija-dosega-

99-nepalci-im-izbegale-na-makedonskite-rabotodavci/  

https://www.slobodenpecat.mk/patot-do-zemjite-na-eu-vodi-preku-makedonija-dosega-99-nepalci-im-izbegale-na-makedonskite-rabotodavci/
https://www.slobodenpecat.mk/patot-do-zemjite-na-eu-vodi-preku-makedonija-dosega-99-nepalci-im-izbegale-na-makedonskite-rabotodavci/

што не можат да создадат работни места. Но евалуацијата што е направена 

за Македонија во светски рамки е дека Македонија нема повеќе потенцијал 

за привлекување странски инвестиции затоа што нема работна сила по 

основа на образование и квалификации да работи на таквите инвестиции. 

Ние во моментов и да сакаме да носиме странски инвестиции, нема воопшто 

да бидеме конкурентни во споредба со другите држави кои со подобар 

систем на организација на човечки ресурси може да го понудат“, елаборира 

Кочоски. 

Сопственикот со кого направивме интервју сведочи дека во државата 

нема слободна работна сила, коешто го увиделе откако на огласот за работа 

при основањето на фирмата за 60 до 70 слободни места, се пријавиле само 3-

5 работници. Оттука, тие започнале со носење работници од Турција. 

Од МТСП сметаат дека несериозноста во пристапот на решавањето на 

проблемот со отворањето на пазарот на труд доаѓа оттаму што тоа „не е тема 

што нè засега досега, а ако не ни прави притисок, немаме проблеми. Владите 

одат по принципот на приоритети. Темата се активира последниве години со 

несреќите на работно место на градилиштата. Немаме некој напредок исто 

така затоа што нема студии. И додека не дојдат странци, не можеш да видиш 

кај потфрла законот, дали има пропуст во практика.“ 

МТСП смета дека тие како министерство се прилично отворени за 

решавање на проблемот, дека капацитетот на институциите не е главна 

пречка и дека социјалните партнери (синдикатите и работодавачите) се 

доволно едуцирани (работат на терен и гледаат). Оттаму, повторно, 

политичката волја се поставува како примарен фактор за решавање на 

проблематиката.  

„Ние сега дури дознавме за странци!“ – службеничка од МТСП. 

Земајќи ги предвид сите овие фактори, се доаѓа до заклучок дека 

Република Северна Македонија има пречки со кои треба да се соочи за да ги 

адресира предизвиците за носење и интеграција на работната сила од 

странските држави. Пред сè, има предизвици да ги интегрира работниците 

од државите со кои РС Македонија нема склучено билатерален договор за 

социјално осигурување и нема изградено компатибилност во културните 

односи.  

Доколку не ги адресира овие предизвици, наскоро ќе се создаде голема 

класа на прекарни работници24 кои ќе бидат дефинирани преку три клучни 

релации кои се разликуваат од традиционалната работничка класа25.  

Првата релација е кон производството. Тоа значи дека припадниците на 

прекаријатот живеат со несигурни работни места, честопати прекинувајќи го 

 
24 Wright, E. O., 2015. Understanding Class, Verso Book. 
25 Standing, Г., 2014. Precariat the New Dengerous Class. Bloomsbury Academic; Reprint 

edition (June 5, 2014). 

својот работен ангажман поради отпуштање или потрага по работа за да 

можат да обезбедат основна социјална репродукција за себе или за своите 

најблиски. Со оглед на тоа што оваа класа на работници нема стабилност на 

работното место, тие се лишени од сигурен пристап до ресурси како 

домување, јавни и социјални услуги, што го прави нивниот живот многу 

нестабилен. 

Втората релација се однесува на дистрибуцијата на приходите. За 

разлика од традиционалната работничка класа, која освен плати, добива и 

социјални бенефиции како платени одмори, медицинско отсуство, пензии, 

додатоци на плата, прекаријатот нема пристап до такви дополнителни 

извори на приход. Оваа група е целосно зависна од нестабилни плати, без 

никаква заштита или поддршка од државата или заедницата, што го прави 

нивниот животен стандард многу ранлив и нестабилен. 

Третата релација се однесува на односот со државата. Прекаријатот е 

маргинализиран во однос на политичките права, бидејќи нивните права се 

ограничени во споредба со граѓаните кои имаат полн пристап до политички 

и економски привилегии. Тие се третирани како „денизени“, односно жители 

со помалку права, иако формално се дел од државата. Оваа релација кон 

државата додатно ги издвојува како посебна, маргинализирана класа, 

различна од традиционалната работничка класа. 

9.  Препораки  

А. Препораки за подобрување на правната и институционалната рамка 

⮚ Да се донесе нов закон за вработување на странци во кој ќе се поедностави 

процедурата за вработување на странците. 

⮚ Да се усогласат Законот за странци и Законот за вработување и работа на 

странци. 

⮚ Законот за странци да ја поедностави процедурата за добивање на работна 

дозвола за странците.   

⮚ Усогласување на дигиталните системи за следење на процедурата за 

добивање на работна дозвола за работниците странци. 

⮚ Институциите да се поотворени кон работодавачите и синдикатите во поглед 

на потребите на пазарот на труд, стандардите и условите за работа и 

утврдување на квотите за увоз на странски работници. 

⮚ Рокот од 90 дена за пријавување во Агенцијата за вработување на странецот 

од страна на работодавачот да не почнува од даденото мислење на 

Агенцијата, туку од издаденото решение за дозвола за престој на МВР. 

⮚ Подобра контрола врз компаниите кои увезуваат работници преку 

нерегулирани канали, без да имаат дозвола или да бидат регистрирани како 

агенции за вработување.  

⮚ Зајакнување на капацитетот на Државниот трудов инспекторат во поглед на 

контролата на договорите на работниците странци и условите во кои 

работат. 

⮚ Да се најде начин за обезбедување на правата за користење надомест за 

невработеност при завршен однос и пензиско осигурување. 

⮚ Да се овозможи пристап до обуки и други услуги за невработени на 

странците од страна на Агенцијата за вработување. 

 

Б. Препораки за подобрување на престојот на странските работници 

⮚ Да се креираат миграциски центри. 

⮚ Да се информираат странските работници (преку брошури на различни 

јазици и онлајн) за нивните права и начини за остварување на истите во 

делот на здравствено и пензиско осигурување, даночни обврски и сл.  

⮚ Да се понудат програми за подготовка на странците (и нивните семејства) за 

влез на пазарот на труд (барање на работа, подготовка на CV и сл.). 

⮚ Да се воведат програми за интеграција (јазични и културни) со цел 

работниците странци подобро да се запознаат со функционирањето на 

општеството и институциите. 

⮚ Регулирање на минимум стандарди за живот за странските работници. 

Вметнување на договор за домување како дел од документацијата за дозвола 

за престој.  

⮚ Да се водат јавни кампањи со цел да се адресира културата на отпор кон 

странските работници. 

